
Uppskot

til

løgtingslóg um aling av fiski o.a.

Kapittul I

Endamál og gildisøki

Endamál

§ 1.  Lógin hevur til endamáls at skapa karmar fyri burðardyggari menning av alivinnuni og at styðja uppundir, at alivinnan er kappingarfør og kastar sum mest av sær.

Sakligt gildisøki

§ 2.  Lógin fevnir um framleiðslu (akvakultur) av vatnlivandi djórum og plantum. Sum framleiðsla verður roknað øll tiltøk til tess at ávirka tyngd, stødd, tal, eginleikar ella góðsku á vatnlivandi djórum og plantum. 
Stk. 2. Í ivamálum ger landsstýrismaðurin av, um førið er fevnt av lógini.
Geografiskt gildisøki

§ 3. Lógin er galdandi á føroyskum landøki og á fiskiveiðisjóøkinum.
Kapittul II 
Aliloyvi

Krav um aliloyvi

§ 4. Landsstýrimaðurin kann eftir § 6 veita loyvi at reka alivirksemi (aliloyvi). Tílíkt loyvi kann eisini fáast við at loyvið verður flutt frá einum loyvishavara til ein annan eftir § 14.
Stk. 2. Einans feløg, sum hava loyvi sambært stk. 1, kunnu reka alivirksemi.

Innihaldið í aliloyvinum

§ 5. Aliloyvið gevur rætt til framleiðslu av ávísum sløgum á avmarkaðum geografiskum økjum við teimum til eina og hvørja tíð ásettu avmarkingunum í loyvinum. 
Stk. 2. Landsstýrismaðurin kann í loyvinum ella í kunngerð seta nærri ásetingar um  innihaldið í loyvinum, heruppií um tíðaravmarking. 

Stk. 3. Aliloyvi kann tó í mesta lagi verða veitt fyri eitt 12-ára tíðarskeið, roknað frá útskrivingar​degnum.  
Stk.43. Hóast stk. 3. verður loyvistíðin longd, um: 

1) loyvishavarin hevur lokið tær í loyvinum ásettu treytirnar, 
2) krøvini í § 11 um støðuna í mun til økisætlanir og verndartiltøk eru lokin, og
3) myndugleikarnir eftir § 6, stk. 1, litra c kunnu góðkenna tað. 
Almennar treytir fyri, at aliloyvi kann veitast
§ 6. Landsstýrismaðurin kann eftir umsókn geva aliloyvi, um 

a) avviging av áhugamálum sambært § 12 er framd,

b) krøvini í § 11 um støðuna í mun til økisætlanir og verndartiltøk eru lokin,

c) tað eru givin tey loyvi, ið krevjast eftir:
· løgtingslóg um umhvørvisvernd

· løgtingslóg um djórasjúkur

· løgtingslóg um matvørur

Stk. 3. Landsstýrismaðurin kann áseta nærri reglur um veiting av aliloyvum, og undir hesum reglur um útbjóðing av loyvum, treytir og metingarstøði.
Eigaraavmarking o.a.
§ 7. Aliloyvi kann verða latið partafeløgum og smápartafeløgum, sum eru skrásett hjá Skráseting Føroya, ella sum eru fráboðað Skráseting Føroya sum undir stovnan. Partabrøvini skulu vera navnapartabrøv.
Stk. 2. Eingin likamligur ella juridiskur persónur kann beinleiðis ella óbeinleiðis við atkvøðurætti ella á annan tilsvarandi hátt hava ræði á alifyritøkum, smbr. § 13 í kappingarlógini, sum hava meira enn 50% av aliloyvunum. Verða aliloyvir løgd saman, verður ásetingin í pkt. 1 bert nýtt fyri hesi aliloyvi. Pkt. 1 og 2 galda ikki smoltloyvi.
Stk. 3. Landsstýrismaðurin skal skrivliga hava upplýsingar um broytingar í ognar- og avgerðarrættindaviðurskiftunum og avhending av aliloyvum. Verður mett, at ein broyting í ognar- og avgerðarrættindaviðurskiftunum er brot á stk. 2, kann landsstýrismaðurin áleggja alifyritøkuni innanfyri nærri ásetta freist at rætta ólógligu viðurskiftini, smbr. eisini §  8, stk. 1, nr. 3.  

Stk. 4. Landsstýrismaðurin kann í serligum førum geva undantak frá stk. 1 og 2.
Broyting í og afturtøka av aliloyvum
§ 8. Landsstýrismaðurin kann broyta ella taka aftur aliloyvi:

a) um týðandi fortreytir, sum aliloyvið er grundað á, eru broyttar,
b) um aliloyvið er til ampa fyri ferðsluna ella øðrum virkemi á økinum,
c) um grov brot ella endurtikin brot verða framd á ásetingar í hesi lóg ella ásetingar, givnar við heimild í hesi lóg,
d) um  álegging eftir § 7, stk. 3 ikki er fylgd innan ásettu freistina,
e) um aliloyvi ikki verður brúkt ella bert verður brúkt í avmarkaðan mun,
f) um loyvi ella góðkenning, nevnd í § 6, stk. 1, litra d) dettur burtur, ella at tað eftir nevndu lóggávu er sett bann ella líknandi tiltøk í verk soleiðis, at loyvi ikki kann verða nýtt.

Stk. 2. Broyting ella afturtøka av aliloyvi kann gerast tíðaravmarkað. Tíðaravmarkingin kann gerast treytað av, at ávís viðurskifti verða fingin í rættlag.

Stk. 3. Landsstýrismaðurin kann í kunngerð áseta nærri reglur um broyting ella afturtøku av aliloyvum.
Kapittul III. 

Krøv til aliútbúnað og rudding
Krøv til aliútbúnað og útgerð o.a.
§ 9.  Útgerð og anlegg, sum verða brúkt til alibrúk sambært hesi lóg, skulu hava styrki og eginleikar annars, sum í minsta lagi eru fullgóð til nýtsluna, skulu vera forsvarliga gjørd og skulu brúkast við neyðugum ansni.

Stk. 2. Landsstýrismaðurin kann í kunngerð áseta krøv um eginleikar, gerð og brúk av alianleggum og aliútgerð sambært stk. 1 og kann undir hesum seta góðkenningarskipanir v.m. í verk.

Rudding o.a.
§ 10. Landsstýrismaðurin kann í kunngerð áseta reglur um rudding undir rakstri og bann móti útseting av fremmandum verum.

Stk. 2. Tá alivirksemi heldur uppat, heilt ella partvís, skal loyvishavari taka stig til at rudda viðkomandi aliøki og grannalag, sum møguliga eru ávirkað av alingini. Ruddingin skal fevna um aliútgerð og lívverur, sum loyvishavarin varðar av.

Stk. 3 . Landsstýrismaðurin kann avgera ella áseta reglur um, at tann, sum rekur alivirksemi, hevur skyldu at fáa aftur djóra- ella plantusløg, sum eru sett út.

Stk.4.  Landsstýrismaðurin kann avgera ella áseta reglur um skyldu at veita trygd fyri ruddingarskylduni sambært stk. 1 og 2.
Kapittul IV 
Økisnýtsla

Økisnýtsla, økisætlanir 

§ 11.  Aliloyvi kann ikki verða givið og aliøki kann ikki verða tillutað, um hetta stríðir ímóti:
a)
byggisamtyktum og býarplanum smbrt. løgtingslóg um býarskipanir og byggisamtyktir, 
b)
avgerðum um verndartiltøk eftir løgtingslóg um náttúruvernd, 
c)
avgerðum um verndartiltøk eftir løgtingslóg um fornminni.

Avvigan av áhugamálum í sambandi við økisnýtslu til aling

§ 12.  Tá aliloyvi verða givin og aliøki tillutað skal loyvisfyrisitingin meta um áhugamálini viðvíkjandi nýtslu av økinum, og undir hesum:
a)
tørvin hjá umsøkjaranum,
b)
møguliga nýtslu av økinum til annað alivirksemi,
c)
aðra nýtslu av økinum,
d)
verndaráhugamál, sum ikki eru nevnd í § 11.
Nýtsla av økjum
§ 13.  Tann, sum hevur loyvi til aling á ávísum øki, hevur einkarætt til tøku av fiski, sum er settur út, og endurfisking av slopnum fiski.

Stk. 2. Landsstýrismaðurin kann í kunngerð ella í einstøkum føri taka avgerð um tøku av fiski v.m. ella endurfisking av slopnum fiski.

Stk. 3. Landsstýrismaðurin kann í kunngerð áseta reglur um ella forboð móti ferðslu ella øðrum virksemi á aliøkjum og atliggjandi økjum, um hetta er neyðugt við fyriliti til alivirksemið.

Stk. 3. Landsstýrismaðurin kann í kunngerð áseta reglur um, hvar aling kann rekast, at ávís øki verða sett av til ávísa aling, frástøðu millum alibrúk v.m.

Kapittul V 
Avhendan og veðsetan av aliloyvum 
Avhendan av aliloyvi
§ 14. Aliloyvi kunnu avhendast.
Stk. 2. Avhendan av aliloyvi hevur ikki týdning fyri møguleikan hjá myndugleikanum at fremja tiltøk eftir lógini, heruppií at taka loyvi aftur.
Stk. 3. Tað er ikki loyvt at leiga aliloyvi út. Undantak kann verða gjørt, um serligar grundir eru fyri hesum. 

Stk. 4. Landsstýrismaðurin kann áseta nærri reglur um avhendan av aliloyvum, herundir um útleigan av aliloyvum.
Veðseting av aliloyvi

§ 15. Aliloyvi kunnu veðsetast.

Stk. 2. Veðsetingin fær rættarvernd við tinglýsing eftir reglunum í tinglýsingarlógini um tinglýsing viðvíkjandi leysafæ.
Stk. 3. Veðsetingin hevur ikki týdning fyri møguleikan hjá myndugleikanum at fremja tiltøk eftir lógini, heruppií at taka loyvi aftur.
Stk. 4. Landið hevur veðrætt fram um øll onnur veðrættindi o.a. í loyvinum fyri krøv um dagbøtur eftir § 22 og krøv um at fáa goldið útreiðslurnar til tiltøk eftir § 23. 
Kapittul VI 
Almenn krøv og skyldur

Fakligur førleiki

§ 16. Øll, sum starvast við virksemi, sum er fevnt av hesi lóg, skulu heva neyðugan fakligan førleika til tílíkt virksemi.

Stk. 2. Landsstýrismaðurin ásetur í kunngerð nærri reglur um førleikakrøv eftir lógini.

Innaneftirlit

§ 17. Fyri at tryggja, at ásetingarnar í lógini verða hildnar, kann landsstýrismaðurin í kunngerð seta krøv um, at tann sum rekur virksemi, ið er fevnt av lógini, skal hava skipað innaneftirlit. 

Upplýsingar- og kanningarskylda

§ 18. Tann, sum rekur virksemi, ið er fevnt av lógini, hevur skyldu til at veita eftirlits​myndug​leikanum upplýsingar, skjøl, tilfar til royndir og annað, sum er neyðugt fyri at eftirlitsmyndugleikin kann røkja sínar uppgávur sambært lógini.

Stk. 2.  Eftirlitsmyndugleikin kann áleggja tí, sum rekur virksemi, ið er fevnt av lógini, at gera kanningar, sum eru neyðugar fyri at eftirlitsmyndugleikin kann røkja sínar uppgávur sambært lógini.

Stk. 3.  Landsstýrismaðurin kann í kunngerð áseta nærri reglur um upplýsingar- og kanningar​skylduna í stk. 1 og 2, og undir hesum, at ávísar skyldur skulu útinnast regluliga.

Skylda at veita eftirlitsmyndugleikanum hjálp o.a.

§ 19. Tann, sum rekur virksemi, ið er fevnt av lógini, hevur skyldu til at geva eftirlits​myndug​leikanum atgond til øll øki og útgerð, sum hoyra til virksemið, soleiðis at eftirlitsmyndugleikin kann røkja sínar uppgávur sambært lógini.

Stk. 2.  Tann sum rekur virksemi, ið er fevnt av lógini, skal lata neyðug høli, útgerð, tilfar, verur og arbeiðshjálp til taks til fremjan av eftirlitinum og annars hjálpa við eftilitsarbeiðinum.

Gjøld

§ 20. Til tess at fáa og varðveita aliloyvi,

verður rindað eitt árligt gjald eftir nærri

reglum, ásettum í kunngerð frá

landsstýrismanninum.
Kapittul VII 
Tiltøk í sambandi við brot

Àlegging um tiltøk
§ 21. Í sambandi við brot á ásetingar í lógini ella á ásetingar, settar við heimild í lógini, kann eftirlitsmyndugleikin geva álegging um tiltøk til tess at rætta ólógligu viðurskftini. Tað kann ásetast freist at fremja tílík tiltøk. 

Dagbøtur
§ 22. Til tess at  tryggja, at ásetingar í lógini ella ásetingar, settar við herimild í lógini verða framdar, kann eftirlitsmyndugleikin taka avgerð um dagbøtur mótvegis tí, sum ábyrgdina hevur. Tað kann eisini takast avgerð um dagbøtur,  sum fella til gjaldingar fyri hvørt brot. Avgerð um dagbøtur kann ásetast samstundis sum álegging verður givin eftir § 23 ella seinni.

Stk. 2. Dagbøturnar byrja at renna, um so er, at tann, sum ábyrgdina hevur, ikki heldur freistina at rætta viðurskiftini, sum eftirlitsmyndugleikin hevur ásett, og tær renna so leingi ólógligu viðurskiftini standa við. Dagbøturnar renna tó ikki, um so er, at rætting av viðurskiftunum ikki er møgulig, orsakað av umstøðum, sum ikki kunnu tilroknast ábyrgdarhavandi.
Stk. 3. Har fleiri ábyrgdast eftir avgerðini um dagbøtur, hefta tey ábyrgdarhavandi solidariskt fyri, at dagbøturnar verða rindaðar. Dagbøtur eru tvangsgrundarlag fyri útleggi. Eftirlitsmynduglekin kann fráfella dagbøtur, sum eru komnar til.
Stk. 4. Landsstýrismaðurin kann í kunngerð áseta nærri reglur um dagbøtur, herundir stødd á dagbótum, hvussu leingi tær kunnu renna, áseting av dagbótum og fráfall av tilkomnum dagbótum. 
Tiltøk fyri rokning ábyrgdarhavarans

§ 23. Um so er, at ásetta freistin at útinna áleggingina eftir § 22 ikki er hildin, kann eftirlitsmyndugleikin seta tiltøkini í verk.

Stk. 2. Hóast tað ikki er givin álegging eftir § 22 kann eftirlitsmyndugleikin, um tað er neyðugt at seta tiltakið í verk beinanvegin ella um tað eru aðrar serligar grundir, seta tiltøk í verk fyri at steðga ólógligum viðurskiftum.

Stk. 3. Krevjast kann, at útreiðslurnar til tiltøk eftir stk. 1 og 2 verða rindaðar av tí, sum ábyrgdina hevur. Eru fleiri, sum hava ábyrgdina, hefta tey solidariskt fyri útreiðslunum. Krøv um útreiðslur til íverksetan av tiltølkum eru tvingsilsgrundarlag fyri úttøku.

Stk. 4. Landsstýrismaðurin kann í kunngerð áseta nærri reglur um tiltøk. 
Kærur

§ 24. Leggur landsstýrismaðurin heimildir sínar eftir lógini til ein myndugleika undir honum, kann hann áseta, at avgerðir, tiknar av myndugleikanum, kunnu kærast til Vinnukærunevndina. 

Kapittul VIII

Revsing
§ 25. Tann, sum tilætlað ella av grovum ósketni, ger brot á ásetingar, settar í ella settar við heimild í lógini, kann revsast við bót, hefti ella fongsul í upp til 1 ár, um ikki harðari revsing kann áleggast eftir aðrari lóg. 

Stk. 2. Verður brotið framt av juridiskum  persónum (felagi o.a.), verður revsingin áløgd felagnum sjálvum.

Kapittil IX. 
Ígildiskoma 

Ígildiskoma

§ 26. Henda løgtingslóg fær gildi dagin eftir, at hon er kunngjørd.

Stk. 2. Samstundis sum henda løgtingslóg fær gildi, fer úr gildi løgtingslóg nr. 70 frá 9. juni 1988 um aling av fiski v.m., sum seinast broytt við løgtingslóg nr. 18 frá 8. mai 2008. 

Kap. 1. Almennar viðmerkingar
1. Bakstøði og inngangur

Endamálið við lógaruppskotinum er at dagføra løgtingslóg nr. 70  frá 9. juni 1988 um aling av fiski v.m. (hereftir alilógin) m.a. soleiðis, at heimildarbýtið millum alilógina og sektorlóggávuna (umhvørvislógin, djórasjúkulógin o.a.), gerst greiðari og soleiðis, at reglur, sum kunnu virka darvandi fyri lønsemið og kappingarførið hjá vinnuni, verða tiknar burtur ella broyttar. 

Alilógin er broytt í fleiri umførum síðani 1988, m.a. í 2004, tá týðandi broytingar vórðu gjørdar við tað, at aliloyvini vórðu gjørd umsetilig, og harvið kundu nýtast sum fíggingargrundarlag hjá vinnuni við pantseting. Samstundis varð kravið strikað um, at tann sum fekk aliloyvi, skuldi hava lokalt tilknýti til staðið, har aliloyvið var. Við hesum broytingunum fekk alivinnan meira javnbjóðis treytir við aðrar vinnur at virka undir.    

Hóast omanfyri nevndu broytingar, sum framdar eru í lógini, eru tó enn ávísar ásetingar í lógini, sum virka darvandi fyri handilsliga handlifrælsið hjá vinnuni til sjálv at tillaga bygnaðin í vinnuni til tað, sum er optimalt fyri lønsemið og kapingarførið hjá alivinnuni, m.a. ásetingin um, at eingin einstakur likamligur ella juridiskur persónur kann hava avgerandi ávirkan á meira enn 25% av aliloyvunum. Heldur ikki er nøkur samlað lógarendurskoðan framd, síðani lógin kom í gildi fyri 20 árum síðani.

Ein nevnd hevur endurskoðað galdandi alilóg. Í nevndini hava verið umboð frá Havbúnaðarfelagnum, Heilsufrøðiligu starvsstovuni (nú Umhvørvisstovan), Landsdjóralæknanum, aliumsitingini og Vinnumálaráðnum. 

Nevndin hevur gjørt uppskot til nýggja alilóg og viðmerkingar til lógina.

2. Innihaldið í uppskotinum
2.1. Hækking av eigaraavmarkingini frá 25% til 50% av aliloyvunum
Eitt av endamálunum við uppskotinum er, at alivinnan er lønsom og kappingarfør, og at hon  samfelagsbúskaparliga kastar sum mest av sær her og nú og í longdini (t.e. sum hevur mest møguligan vælferðarvinning við sær fyri samfelagið). 

Handilsligt handlifrælsi og møguleikar at optimera bygnaðin í mun til londini, vit kappast við, eru viðurskifti av týdningi fyri kappingarførið og lønsemið hjá vinnuni. 

Atlitið til lønsemið verður eisini framt við meginreglunum, sum eru í galdandi lóg, um avhending og pantseting av aliloyvum, sum lættir um atgongdina hjá alivinnuni til fígging, og ger, at juridiskar dispositiónir yvir aliloyvinum vera meira forútsigiligar fyri aktørarnar í alivinnuni. 

Tó hevur føroyska alivinnan higartil verið undir reguleringum, sum geva minni rúm fyri rakstrarbúskaparligum tillagingum enn vinnan hevur í londunum, vit kappast við. 

Fyri at vinnan skal vera kappingarfør, skal hon í minsta lagi hava líka góðar karmar at virka undir, sum aðrir aktørar á marknaðinum. Avbjóðingin er at minka framleiðslukostnaðin og at fáa nóg stórt handilsligt handlifrælsi at tillaga seg til ein globaliseraðan marknað. 

Mett verður, at eigaraavmarkingin í alilógini um, at eingin einstakur likamligur ella juridiskur persónur kann hava ræði á meira enn 25% av aliloyvunum kann verða ein forðing fyri eini skilagóðari tillaging av eigarabygnaðinum í alivinnuni, og at avmarkingin er óneyðug, umframt kappingarlógina, til at fyribyrgja møguligum samfelagsbúskaparliga óhepnum avleiðingum av stórum eindum innan alivinnuna, sí nærri undir pkt. .. niðanfyri. 

Sostatt verður eftir uppskotinum hámarkið fyri, hvussu stóran part av aliloyvunum ein einstakur kann hava ræði á, hækkað til 50%. 
Vinnan fær við hesum størri handilsligt handlifrælsi at tillaga bygnaðin soleiðis, at lønsemið og kappingarførið í vinnuni verður best møguligt, og at alivinnan samfelagsbúskaparliga kastar sum mest av sær. 
2.2. Greiðari heimildarviðurskifti millum alilógina og umhvørvislógina og djórasjúkulógina 
Alivirksemi er regulerað, umframt í alilógini, eisini í umhvørvislógini og djórasjúkulógini, og í kunngerðum og avgerðum við heimild í hesum báðum lógunum. 

Umhvørvislógin og umhvørvisumsitingin regulerar umhvørvisatlit í sambandi við m.a. vinnuligt virksemi. Alivirksemi er fevnt av kap. 5 í umhvørvislógini um serliga dálkandi virki, og skal hava umhvørvisgóðkenning frammanundan at farið verður undir virksemið. Landsstýrismaðurin í umhvørvismálum kann seta treytir við góðkenningina, seta bann fyri framhaldandi rakstri, um treytirnar ikki verða hildnar, og geva álegging um bøtandi tiltøk. 

Við himild í djórasjúkulógini eru í kunngerð nr. 131 frá 23. desember 2003 um sjúkufyribyrgjandi rakstur á alistøðum, sum broytt við kunngerð nr. 115 frá 6. oktober 2005, ásettar nágreiniligar reglur um stovnseting, staðseting, innrætting, rakstur og vanlig sjúkufyribyrgjandi tiltøk á alistøðum o.ø,. Í kunngerðini eru ásetingar um, hvar aling kann fara fram í Føroyum, um frástøðu millum aliøkini, um krav um, at alistøðir á sjónum skulu hava eina landstøð um, at bert fiskur av sama árgangi kann verða settur út á aliøki á sama alifirði, um fiskættleika á brúkunum á sjónum, um brakklegging, um tá fiskur sleppur o.a. Alistøðir skulu, innan stovnseting og innan tær verða tiknar í nýtslu, verða góðkendar av Heilsufrøðiligu starvsstovuni. Góðkenning verður í mesta lagi givin fyri 5 ár. Góðkenningin kann verða longd. Góðkenning kann verða noktað, um alistøð vil føra við sær ein munandi vanda fyri, at sjúka verður spreidd til verandi alistøðir ella til villan fisk. Góðkenning av alistøð kann verða treytað av, at brúkið ásetir munagóð fyrivarni móti spjaðing av smittandi sjúku ella zoonosu. 
Eftir galdandi alilóg skal í sambandi við loyvisveitingina metast um, hvørt umsøkta alivirksemið verður til ampa fyri umhvørvið, og um hvørt tað ber í sær vanda fyri spjaðing av sjúku. Eftir lógini kann loyvið takast aftur, um mett verður, at alivirksemið er til ampa fyri umhvørvið, ella tað ber í sær vanda fyri spjaðing av sjúku. Harumframt hevur landsstýrismaðurin í lógini heimild til at áleggja alara at fáa settar í verk regluligar kanningar av umhvørvinum nærhendis avvarðandi alistøð, og landsstýrismaðurin kann, um alari ikki ger eftir áleggingini, seta í verk slíkar kanningar fyri alarans rokning.
Sostatt eru tað í alilógini øðrumegin og umhvørvislógini og djórasjúkulógini hinumegin, ásetingar, sum regulerað somu viðurskifti eftir somu atlitum. Hetta ger lóggávuna ógreiða og skapar iva um, hvat skal regulerast við heimild í alilógini og hvat við heimild í umhvørvislógini og djórasjúkulógini, og skapar sostatt eisini iva um uppgávu- og ábyrgdarbýtið millum ymsar myndugleikar.

Eftir uppskotinum skulu atlitini til umhvørvið og djórasjúkur ikki regulerast í alilógini, men í ávikavist umhvørvislógini og djórasjúkulógini. 
Skotið verður tí upp, at ásetingarnar í galdandi lóg, sum regulerað umhvørvi og djórasjúku ikki verða tiknar við í uppskotið, men at tað í staðin verður ásett, at tá aliloyvi verður latið ella longt, skulu umhvørsmyndugleikarnir og djórasjúku og matvørumyndugleikarnir hava givið neyðug loyvi frammanundan eftir viðkomandi lóggávu. Tað merkir eisini, at brot á nevndu lóggávu, skal handhevjast av umhvørvismynduglekunum, djórasjúku- og matvørumyndugleikunum við tiltøkum eftir viðkomandi lóggávu, og ikki við tiltøkum eftir alilógini, t.d. afturtøku av loyvinum av myndugleikanum eftir alilógini. Hinvegin kann ein fylgja av, at t.d. umhvørvismyndugleikarnir hava sett tiltøk í verk, og hava sett forboð fyri virkseminum eftir umhvørvislógini, verða, at loyvið verður tikið aftur.

Henda broytingin hevur við sær greiðari heimildarviðurskifti millum nevndu lógir og eftirlitsmyndugleikar.

2.3. Tíðaravmarking   
Eftir fyrisitingarligari praksis hava loyvi til aling á sjónum higartil verið galdandi í 12 ár og loyvi til aling á landi (lívfiskaloyvi og smoltloyvi) í 18 ár. Munur er helst gjørdur, tí at alianlegg á landi krevja ofta størri íløgur og kunnu ikki lætt flytast, og at betri stundir við hesum vóru til avskriving av anleggunum.

Spurningurin um høvuðsreglan ikki heldur eigur at vera, at aliloyvini, sum t.d. í Noregi, skulu vera  tíðaróavmarkað, og at tíðaravmarking bert verður nýtt, tá serligur tørvur er á tí, hevur verið umhugsaður. 

Tíðaróavmarkað loyvi hava m.a. við sær betri forútsigiligheit og betri fíggingarmøguleikar í alivinnuni. Tíðaravmarkingin er eisini ein kappingaravmarking í mun til t.d. Noreg umframt, at ásetingin er óneyðug, um nóg góð heimild er at taka loyvið aftur í teimum førum, loyvið ikki kann verða longt.

Hinvegin verður mett, at møguleikarnir fyri at kunna broyta loyvistreytirnar, ella møguliga at inndraga loyvið, orsakað av broyttum umstøðum, eru betri, um loyvini eru tíðaravmarkað. 

Eftir uppskotinum kunnu aliloyvini ikki verða givin við eini longri gildistíð enn 12 ár, men kunnu, um loyvishavarin hevur hildið loyvistreytirnar, og aðrar nærri ásettar treytir eru loknar, smbr. § 5, stk. 3, nr. 1-3, verða longd. 
Við hesi lógarfestingini og presiseringini av verandi praksis, eru bæði tikin atlit til áhugamálini í forútsigiligheit og fíggingarmøguleikunum hjá vinnuni, og áhugamálini í at kunna broyta loyvini og møguliga inndraga tey, orsakað av broyttum umstøðum.

2.4. Krøv til aliútbúnað og um rudding
Hóast umhvørvisatlitini, sum nevnt, skulu takast eftir umhvørvislógini, eru einstakar umhvøvisásetingar tiknar við í uppskotið. Tað eru ásetingar um krøv til aliútbúnað og aliútgerð, sum skulu fyribyrgja, at fiskur rýmir, og krøv um rudding undir rakstri og tá alivirksemið verður niðurlagt.

Krøv til aliútbúnað

Eitt tað týdningarmesta, tá tað kemur til at verja náttúruna móti óhepnari ávirkan frá fiskaaling, er at tryggja, at alifiskur í minst møguligan mun kann rýma. Rýming kann fáa óyvirlítandi avleiðingar fyri villfiskastovnarnar viðvíkjandi genetiskari ávirkan og útbreiðslu av sjúkum og parasittum, og fyri alararnar merkir rýming harumframt fíggjarligt tap. 

Í NASCO høpi (sí niðanfyri) luttaka Føroyar í arbeiðinum at verja villlaksin móti óhepnari ávirkan frá alingini. So hvørt sum aling av nýggjum fiskasløgum tekur seg upp, verður spurningurin um rýming meira viðkomandi. Tey fyrstu loyvini til aling av toski eru givin, og mælir m.a. Fiskirann​sóknarstovan til størsta varsemi í hesum sambandi. Eingin veit við vissu hvørjar avleiðingarnar verða ella kunnu verða.

Fyrilit til náttúruna og okkara egnu búskaparligu áhugamál tala tí fyri, at neyðug tiltøk verða sett í verk, soleiðis at Føroyar hava tamarhald á tí ávirkan, sum alingin kann fáa á villfiskin og náttúruna sum so.

Týðandi tættir í at fyribyrgja rýming eru:
-
at brúkt verða alianlegg og útgerð, sum tøkniliga hóska til umstøðurnar á staðnum, har alt verður

-
at útgerðin verður hildin viðlíka

-
at aliútgerðin verður dagførd og betra samsvarandi tøkniligu menningini

-
at alifyritøkan fylgir hóskandi rakstrarligum mannagongdum.
Tøknilig krøv til alianlegg hava fyrr verið umhugsað. Ein skipan, har myndugleikarnir áseta styrkikrøv og onnur nágreinilig krøv til einstøku partarnar av alianleggum var og er tó ikki realistisk. Flótandi alianlegg kunnu vera torgreiddar konstruksjónir, og nógv ymisk sløg av anleggum eru á marknaðinum. Eitt regluverk við nágreiniligum krøvum til einstakar lutir í ali​anleggum hevði tí verið umfevnandi, og hevði kravt stóra fyrisitingarorku hjá landinum at bygt upp, at hildið viðlíka og at fyrisitið.

Tað liggur nær at hugsa sær, at vit eiga at kanna tey regluverk, sum grannalondini hava sett í verk, og at gera eina føroyska skipan út frá hesum.

Samstarv eigur tí at verða tikið upp við framleiðararnar tíðliga í tilgongdini. 
Eftir uppskotinum fær landsstýrismaðurin heimild til í kunngerð at seta skipan í verk við fyridømi í skipanunum í grannalondunum og í samráð við alivinnuna og viðkomandi vinnur annars.

Rudding

Trupulleikar hava staðist av, at aliútgerð verður løgd soleiðis á firðunum, at hon er til ampa fyri sjóferðslu ella á annan hátt. Talan kann vera um, at útgerðin liggur har loyvi ikki er til tess, ella at hon ikki er merkt forsvarliga. Ikki so sjáldan hevur útgerð, sum ikki verður brúkt, bert ligið á sjónum til misprýðis.
Føroyska landslagið, við sínum smølu firðum og sundum, er viðkvæmt fyri óruddi. Tað, sum óneyðugt er lagt í náttúruna, misprýðir í fólkaeygum munandi meira enn vinnuamboð, sum tæna einum endamáli.

Tað hendir eisini, at tílík útgerð slítir seg leysa og rekur fyri vág og vind. Tá kann hon veruliga vera til vanda fyri sjóferðsluna. Tey, sum taka tílíka útgerð upp, kunnu fáa serligar trupulleikar av henni, tí finna tey ikki eigaran, skulu tey møguliga sjálv gjalda fyri burturbeining.

Hugsandi er, at tað er útgerð, sum ikki verður brúkt, sum í størstan mun slítir seg leysa, tí hon verður kanska ikki so væl ankrað og ansað eftir. Ein serligur trupulleiki hevur verið, at ruddað hevur ikki verið eftir niðurløgdum virksemi og tí liggur eisini útgerð í náttúruni eftir fyritøkum, sum ikki eru til longur.

Eisini uppi á landi sæst aliútgerð liggja til misprýðis, sum tykist vera gloymd.

At krevja rudding hevur sum heild ikki havt hægstu raðfesting hjá myndug​leikunum, m.a. tí, at við verandi regluverki eru tílík mál fyrisitingarliga krevjandi at loysa. 

Eftir uppskotinum verður sett krav um rudding, t.e.:

· rudding tá alivirksemi heldur heilt ella partvís uppat

· at djóra- og plantusløg, sum eru sett út, skulu fáast aftur

· at aliútgerð skal haldast innan fyri góðkend øki á sjógvi ella landi

· at aliútgerð, sum ikki verður brúkt, skal í størst møguligan mun takast upp á land

· at alifyritøkur skulu veita bankatrygd fyri ávísa upphædd pr. aliloyvi, sum myndugleikarnir fáa heimild at brúka eftir nærri ásettum reglum.

2.5. Innaneftirlit

Krav verður sett um innaneftirlit við, at ásetingarnar í lógini og reglum, settum sambært lógini, verða fylgdar. 

2.6. Gjøld

Ásett verður heimild at seta reglur um gjald fyri umsiting av lógini.

2.7. Serliga um eigaraavmarkingina
Sum nevnt er alilógin broytt í fleiri umførum síðani lógin kom í gildi í 1988, og í fleiri førum hevur tað verið spurningurin um eigaraviðurskiftini í alivinnuni, sum hevur verið orsøkin til broytingarnar. Í høvuðslógini frá 1988 var ásett í § 3, stk. 2, nr. 4, at landsstýrið, tá ið aliloyvi varð givið, skuldi ansa eftir: "at eingir av eigarunum av ætlaðu støðini eiga týðandi part í meira enn tveimum ali- ella smoltstøðum". Eftir § 4, stk. 1, nr. 3, kundi landsstýrið taka aliloyvi aftur "tá eigarar av alistøð eiga týðandi part í meira enn tveimum ali- ella smoltstøðum". 

Grundgevingarnar fyri ásetingunum vóru at "fyribyrgja, at alivinnan verður á heilt fáum hondum", Løgtingstíðindi 1986, s. 469. Framhaldandi varð sagt í viðmerkingunum til lógina, at um "minnilutapartar verða nýttir til at vinna sær týðandi vald í vinnuni sum heild, eiga tiltøk at verða sett í verk, ið seta nærri reglur fyri møguleikunum at keypa/eiga minnilutapartar í fleiri alistøðum".

Hesar ásetingarnar í alilógini vórðu strikaðar við løgtingslóg nr. 85 frá 19. juni 1990, og grundgevingin tá var vánaliga støðan í alivinnuni, og at møguleiki skuldi vera fyri at gera raksturin meira rationellan við at leggja fleri alibrúk saman í eitt felag.
Við løgtingslóg nr. 51 frá 3. apríl 2001 varð eigaraavmarkingin sett inn aftur í lógina, og varð nú ásett, at eingin likamligur ella juridiskur persónur beinleiðis ella óbeinleiðis við partapeningi, atkvøðurætti ella á annan hátt hava avgerandi ávirkan á meira enn 25% av aliloyvunum, og eingin av eigarunum skal beinleiðis ella óbeinleiðis eiga meira enn 25% av partapeninginum tilsamans ella hava meira enn 25% av atkvøðurættinum í teimum feløgum, sum hava aliloyvi.

.Í viðmerkingunum til lógaruppskotið til løgtingslógina frá 2001 (løgtingsmál 104/ 2000) varð grundgivið soleiðis fyri avmarkingini:

“Tann strukturbroyting í alivinnuni, sum síðani er farin fram, hevur verið til stórt gagn fyri búskapin sum heild og fyri alivinnuna. Í dag eru 27 aliloyvi á sjónum, 32 alipláss, og 17 feløg, sum hava loyvini. Aliloyvini eru nú nógv færri enn tey vóru, tá alivinnan var í kreppu fyrst í 90`unum, og fevna nú um eitt meira hóskandi øki í vídd soleiðis, at aliloyvini, sum eru, eiga at kunna vera grundarlag undir burðardyggum og sjálvstøðugum eindum. 20 loyvir eru latin til smoltaling.

Landsstýrið metir, at aliloyvini, og harvið aliøkini, ikki eiga at vera savnað á ov fáum hondum, m.a. tí tað kann hava óhepnar avleiðingar við sær fyri búskapin sum heild og serliga fyri alivinnuna sjálva, tí vandi er tá fyri, at ein ella fáir aktørar avgera alt, ið fara skal fram í alivinnuni og fylgivinnunum til hana, og at vinnan kann gerast meira viðkvom, tá ið bakkøst koma. 

Tørvur er tí á neyvari ásetingum, sum kunnu regulera hesi viðurskiftini. Talið 25% verður hildið vera hóskandi, tí tá hava alifyritøkurnar framhaldandi møguleika at leggja saman og styrkja seg gjøgnum økt samstarv við teimum stórdriftsfyrimunum, sum tað kann innibera, uttan tó at ein einstøk alifyritøka kemur at eiga ov stóran part av alivinnuni”. 

Kappingarkendi vinnubygnaðurin er ein av hornasteinunum undir marknaðarbúskapinum, og í  øllum vinnugreinum, við fáum undantøkum, er tað vinnan sjálv (marknaðurin) sum avger, hvussu bygnaðurin, herundir eigarabygnaðurin skal vera, út frá tí grundsjónarmiði, at við hesum fæst ein vinnubygnaður, har vinnan kastar mest møguligt av sær til samfelagið (t.e. sum hevur mest møguligan vælferðarvinning við sær fyri samfelagið). 

Gongdin í alivinnuni hevur verið, at framleiðslan fer fram í alt størri eindum, og at aling og víðari framleiðsla (slakt, kryvjing og pakking) og søla fer fram innan fyri somu fyritøku ella samtak. Tað eru nógvir fyrimunir við hesi gongd, m.a.:   
· Lættari at fyribyrgja og niðurberja sjúkur.

· Betri kappingarføri mótvegis stórum útlendskum fyritøkum.

· Betri leveringstrygd.

· Minni kapasitetskostnaðir og størri møguleiki fyri effektivum rakstri.

· Betri møguleikar og orku til granskingar og menningararbeiði – somuleiðis til marknaðarføring.

· Betri møguleika fyri at skapa avkast til eigararnar og til samfelagið. 

· Betri møguleika fyri at skráseta seg á keypsskálum.
Fyri nógvar vinnur, og sum nevnt eisini alivinnuna, er tað ein fyrimunur við stórum eindum. Hóast hetta, kann ein stór konsentratión av eigararskapinum, sum kanska er ein fyrimunur fyri ta einstøku fyritøkuna, samfelagsbúskaparliga vera ein vansi. 

Samfelagsbúskaparliga kann tað vera ein vansi, tá tað íkoma støður, har marknaðarvald verður miðsavnað, ávikavist monopolstøður (ein seljari á marknaðinum) og monopsonstøður (ein keypari). Slíkar støður kunnu hava við sær, at kappingin verður avmarkað soleiðis, at samfelagið sum heild fær eitt vælferðartap.
Monopol- og monopsonstøður kunnu sostatt vera ein samfelagstrupulleiki, og tí er tað frá almennari síðu gjørt inntriv við kappingarreglum, sum skulu viðvirka til, at tað slepst undan, at samfelagið sum so fær eitt vælferðartap, orsakað av kappingaravmarkingum. Í øðrum førum, har eingin kapping er, orsakað av, at virkisøkið er eitt nátúrligt monopol, t.d. á elveitingarøkinum og á pørtum av fjarskiftisøkinum, er serlig lóggáva, sum m.a hevur til endamáls at forða fyri, at ein monopolstøða hevur við sær minni samfelagsbúskaparligt avkast. 

Tá man skal meta, hvørt talan er um ein monopoltrupulleika á einum marknaði, er tað umráðandi, at marknaðurin verður rætt defineraður. Tað hevði t.d. verið skeivt bert at hugt eftir tí føroyska marknaðinum fyri aldum laksi, tá metast skal um, hvørt monopoltrupulleikar eru, tí hesin marknaður er globalur, og føroysk virki útflyta so at siga alla framleiðsluna. Í heimshøpi eru føroysk virki prístakarar, ikki príssetarar. Stórar eindir innan føroysku alivinnuna er tí ikki ein monopoltrupulleiki.
Um vit ímynda okkum, at ein ella tvær alifyritøkur keyptu hinar, sum í dag virka á føroyska marknaðinum, hevði tað møguliga verið ein støða við einum dominerandi keypara, men um seljararnir kunnu fara út um landoddarnar ella í aðrar bransjur at selja sína framleiðslu, kann keyparin ikki gera sær dælt av síni monopson-støðu á føroyska marknaðinum, og tað er tað, sum er umráðandi.

 

Uttan nærri kanningar av marknaðinum fyri undirveitarar til alivinnuna er ilt at meta um, í hvønn mun talan kann gerast um ein trupulleika við keyparamakt. Tað ber til at ímynda sær, at hetta kundi ávirka marknaðin fyri fóðurframleiðslu, um fóðurframleiðari selur stóran part av sínari framleiðslu til lokalar fyritøkur, men um fóðurframleiðarin lættliga kann sleppa av við sína framleiðslu uttanlands, er trupulleikin minni.

Skuldi ein nærri kanning og greining víst, at ein størri konsentratión av keyparamarktini hevur negativar avleiðingar, er í nýggju kappingarlógini sett forboð móti misnýtslu av ráðandi støðu, og henda er sum útgangsstøði galdandi bæði fyri monopol- og monopsoneffektir. Um ein størri eigarakonsentratión í alivinnuni hevur (ov) neiliga ávirkan á marknaðin fyri framleiðslufaktorar í alivinnuni, hevði hetta tí verið fevnt av kappingarlógini, og harvið eitt mál fyri Kappingarráðið. At stórar eindir innan alivinnuna kunnu hava við sær samfelagsbúskaparliga óhepnar avleiðingar kann tí ikki nýtast sum grundgeving fyri, at hava eina serliga eigaraavmarking í alilógini. 

Stórar framleiðslueindir kunnu, sum nevnt, samfelagsbúskaparliga hava nógvar fyrimunir við sær. Hinvegin verða tær samfelagbúskaparligu óhepnu avleiðingarnar, sum kunnu vera av stórum eindum, reguleraðar av kappingarmundugleikunum eftir kappingarlógini. 

Mett verður, at eigaraavmarkingin í alilógini kann verða ein forðing fyri eini skilagóðari tillaging av eigarabygnaðinum í alivinnuni, og at avmarkingin er óneyðug, umframt kappingarlógina, til at fyribyrgja møguligum samfelagsbúskaparliga óhepnum avleiðingum av stórum eindum innan alivinnuna. Harumframt kann avmarkingin elva til at halda lív í minni effektivum og minni kappingarførum fyritøkum.

Tað kunnu eisini vera onnur atlit at taka enn størst møguligt samfelagsbúskaparligt avkast, t.d. atlit til, at alingin verður spjadd runt alt landið soleiðis, at tey arbeiðspláss, sum alivinnan skapar, ikki verða miðsavnað, men at alivinnan kann skapa arbeiði í øllum økjunum í landinum. Tað er ikki tørvur á eigaraavmarkingini fyri, at tílík atlit kunnu verða tikin, tí verandi aliøki eru spjadd runt alt landið, og tá nýggj aliøki verða boðin út, kunnu atlit verða tikin til, at alivinnan eigur at skapa arbeiðspláss í øllum økjunum í landinum.

Sostatt verður skotið upp, at eigaravmarkingin í galdandi alilóg í fyrstu atløgu verður hækkað munandi, og verður ásett til 50%.

3. Ummæli
Kap. 2. Avleiðingar av uppskotinum
Fíggjarligar avleiðingar fyri land og kommunur

Uppskotið hevur ikki fígjarligar avleiðingar við sær fyri land og kommunur.
Fíggjarligar og umsitingarligar avleiðingar fyri vinnuna

Ásetingarnar í uppskotinum um krøv til aliútbúnað o.a. og ásetingarnar um veitan av trygd fyri ruddingarskyldu hava við sær umsitingarligar og fíggjarligar avleiðingar fyri alivinnuna.
Umhvørvisligar avleiðiðingar

Ongar.
Sosialar avleiðingar

Avleiðingar fyri millumtjóða sáttmálar

Ongar.
Kap. 3. Serligar viðmerkingar

Til § 1


Í galdandi lóg er eingin endamálsáseting.

Eitt høvuðsendamál við lógini er at fremja lønsemi og kappingarføri í alivinnuni. Lógin skal sostatt stuðla undir, at alivinnan sjálv kann skapa virðini, og sjálv hava neyðugu umstøðurnar og neyðuga tilfeingið til framhaldandi at mennast. 

Til § 2

Eftir galdandi lóg fevnir alivirksemi í lógini um alt virksemi, har ein fóðrar ella fer um fisk, onnur djórasløg ella plantur, sum liva í vatni ella sjógvi, til framleiðslu av mati, fóðuri ella yngli.

Eftir uppskotinum er ásetingin viðvíkjandi alihugatakinum orðað so breitt sum møguligt og ásett er, at landsstýrismaðurin í ivamálum ger av, hvørji føri eru fevnd av lógini. Avgerðin hjá landsstýrismanninum kann kærast til Vinnukærunevndina, og spurningurin kann leggjast fyri rættin.
Til § 3

Galdandi alilóg hevur onga áseting um geografisk gildisøki, sum eftir uppskotinum er føroyska landøkið og fiskiveiðisjóøkið. Fiskiveiðisjóøkið er ásett í kongligari fyriskipan nr. 598 frá 21. desember 1976 “om fiskeriterritoriet ved Færøerne”, sum seinast broytt við kongligari fyriskipan nr. 241 frá 30. apríl 2002, og gongur frá grundlinjunum út á  200 sjómíl.

Til § 4

Endamálið við ásetingini er at tryggja, at alt alivirksemi hevur aliloyvi sambært lógini, og sostatt verður mett í mun til tey fyrilit, sum lógin skal fremja, og materiellu ásetingarnar í § 6. Einhvør, sum ynskir at reka alivirksemi, skal hava loyvi frammanundan.
Stk. 1 lýsir tveir hættir at fáa aliloyvi. Í fyrsta lagi kann tað fáast við loyvi frá landsstýrismanninum sambært § 6. Í øðrum lagi kann tað fáast við avhending sambært § 14 frá fyritøku, sum hevur loyvi frammanundan. 
Eftir stk. 1 avger landsstýrismaðurin eftir eini meting, um loyvi skal verða givið, smbr. at landsstýrismaðurin kann geva loyvi smbrt. § 6. Umsóknin kann t.d. verða havnað, grundað á, at tað er ikki nóg góð vitan um aktuella fiskaslagið o.a., rakstrarformin ella økið, til tess at loyvi kann gevast. Umsókn kann eisini verða sýtt, grundað á ætlanir um at fremja ávísa aling fram um aðra. Sí annars viðmerkingarnar til § 6 um veitan av aliloyvi.

Kravið um loyvi er galdandi fyri øll lið í alingini. Kravið er t.d. galdandi bæði fyri framleiðslu av fiskayngli, smoltaling og aling av tøkufiski.

Ásetingin í uppskotinum broytir ikki rættarstøðuna á hesum økjunum í mun til galdandi lóg.
Til § 5

Stk. 1 í ásetingini vísir, hvat aliloyvið gevur rætt til. Í aliloyvinum kann verða ásett, hvørji sløg av vatnlivandi djóra- ella plantusløgum loyvið fevnir um, á hvørjum økjum virksemið kann fara fram og í hvørjum vavi. 

Aliøkið verður definerað í ásetingini sum eitt geografiskt avmarkað øki til alivirksemi. Landsstýrismaðurin avger hvussu økið verður avmarkað geografiskt í tí einstaka loyvinum. Hetta kann t.d. verða við tilvísing til ein ella fleiri koordinatar.

Tillutingin av einum aliøki gevur rætt at reka alivirksemi á tí geografiska økinum, sum tillutaða aliøkið fevnir um. Tann, sum hevur loyvið, kann bert nýta økið við heimild í loyvinum og teimum til eina og hvørja tíð galdandi reguleringum. Tað er sostatt ikki ognarrættur, sum verður latin loyvishavara, men rættindi og skyldur, sum endurgjaldsfrítt kunnu broytast við broytingum í lóggávuni, og sum bert eru knýtt at loyvinum.

Til eitt aliloyvi á sjónum hoyra eitt ella fleiri avmarkað aliøki, sum verða nágreiniliga tilskilað á tekning ella á annan hátt. 
Aliloyvi á landi verða avmarkað til ávíst matrikulnummar, ella til ávísan part av matrikulnummari, um hetta er neyðugt.

Aliøkini verða ikki altíð galdandi fyri alt loyvistíðarskeiðið. Ein fyritøka kann søkja um broyting av aliøkinum ella um at fáa annað aliøki í staðin fyri ella afturat verandi aliøki, um hetta kann grundgevast rakstrarliga. 

Tá aliøki verða tillutað ella broytt, skal hetta gerast í samsvari við aðra lóggávu sambært § 11 og skal loyvisumsitingin hoyra viðkomandi myndugleikar, sum varða av náttúru– og friðingarviðurskiftum og kommunalum viðurskiftum. Loyvis​umsitingin skal eisini taka onnur áhugamál um nýtslu av økinum við í metingarnar, t.d. siglingarleiðir, sbr. § 12. 

Ásetingar um fylgitreytir kunnu verða ásettar í loyvinum sjálvum og/ ella í kunngerð.

Lógin forðar ikki fyri, at meira enn eitt fiskaslag kann alast á sama aliøki. Hetta er tó ein fakligur spurningur, sum veteriner- og umhvørvismyndugleikarnir kunnu taka støðu til í hvørjum einstøkum føri.

Tíðaravmarking

Eftir stk. 2 og 3 í uppskotinum kunnu aliloyvi ikki verða givin við eini longri gildistíð enn 12 ár, men kunnu, undir ávísum treytum, verða longd. Eftir uppskotinum verður loyvið longt, tvs. útskrivað av nýggjum til verandi loyvishavara, um loyvishavarin hevur hildið loyvistreytirnar, um hetta ikki stríðir ímóti verndartiltøkum eftir náttúru- og fornminnafriðingarmyndugleikunum, og um myndugleikarnir eftir umhvørvislógini og djórasjúkulógini kunnu góðkenna tað.

Ásetingin í uppskotinum lógarfestur og presiserar rættarstøðuna eftir galdandi lóg og praksis. 

Til § 6
Við hesi ásetingini verður ásett, hvussu tillutingin av aliloyvum fer fram, t.e., 

1. at tað skal gerast ein konkret meting (stk. 1, litra a), 

2. at málið skal til hoyringar hjá kommunalu myndugleikunum og náttúru- og fornminnamyndugleikunum (stk.1, litra b), og

3. at umhvørvis-, djórasjúku og matvørumyndugleikarnir skulu hava givið neyðug loyvi eftir viðkomandi lóggávu, áðrenn loyvi eftir alilógini kann gevast (stk. 1, litra c).
Ásetingin er bert galdandi fyri tillutan av loyvum, og ikki, tá loyvið verður avhendað eftir lógarinnar § 14. Avhendan av loyvi hevur við sær, at tey rættindi og tær skyldur, sum loyvið inniheldur, verða fluttar frá einum til ein annan. Alivirksemið skal hinvegin fara fram eftir somu treytum, sum vóru grundarlagið fyri tillutingini eftir § 6.

Stk. 1, litra a ásetur, at áðrenn loyvi kann verða givið, skulu ymisk áhugamál um nýtslu av økinum vigast upp ímóti hvørjum øðrum, smbr. viðmerkingarnar til § 12.

Eftir stk. 1, litra b kann aliloyvi ikki verða givið, fyrr enn tað er greitt, um aliloyvið og aliøkið stríðir ímóti kommunalum byggisamtyktum, avgerðum og verndartiltøkum eftir náttúruverndarlógini og fornminnalógini, smbr. viðmerkmingarnar til § 11.
Litra b í stk. 1 ásetur, at aliloyvi kann ikki verða givið, fyrr enn tey loyvi, ið krevjast eftir umhvørvislógini, djórasjúkulógini og matvørulógini, eru givin.

Eftir stk. 2 kann landsstýrismaðurin í kunngerð áseta nærri reglur um veiting av aliloyvum, heruppií um útbjóðing av loyvum, treytir og metingarstøði.

.
Til § 7
Stk. 1

Uttan tað, at kravið um, at partabrøvini skulu vera navnapartabrøv ikki er tikið við í hetta uppskotið, er ásetingin í stk. 1 sama áseting, sum ásetingin í § 2, stk. 2, 1. pkt í galdandi lóg. Ásetingin varð sett í lógina við løgtingslóg nr. 51 frá 3. apríl 2001. Í viðmerkingunum til lógaruppskotið til ta lógina (løgtingsmál 104/ 2000) stendur: “Hetta verður skotið upp, tí við áseting sum hesari slepst undan, at alifyritøkurnar verða skipaðar á ein hátt, har gjøgnumskygnið er lítið viðvíkjandi eigaraviðurskiftunum v.m., umframt, at tað verður lættari at hava eftirlit við, at reglurnar verða fylgdar. Allar fyritøkur, sum í dag hava aliloyvi, eru skipaðar sum partafeløg ella smápartafeløg”.
Stk 2- 3.
Eftir § 2, stk. 3, nr. 2 í galdandi alilóg kann eingin likamligur ella juridiskur persónur beinleiðis ella óbeinleiðis við partapeningi, atkvøðurætti ella á annan hátt hava avgerandi ávirkan á meira enn 25% av aliloyvunum. Eftir § 2, stk. 3, nr. 3 kann heldur ikki nakar einstakur eftir eiga meira enn 25% av partapeninginum tilsamans ella hava meira enn 25% av atkvøðurættinum tilsamans í øllum teimum feløgum, sum hava aliloyvi.
Eftir uppskotinum verður ræðisparturin av aliloyvunum, sum ein einstakur kann hava avgerandi ávirkan á, hækkað til 50%. Avgerandi ávirkan skal skiljast í samsvari við konsernhugtakið í § 13 í kappingarlógini.
Til § 8

Ásetingin gevur landsstýrismanninum heimild til at broyta og taka aftur eitt aliloyvi. 
Broyting og afturtøka kann eftir stk. 2 eisini gerast tíðaravmarkað, og kann gerast treytað av, at ávísar umstøður betrast ella broytast.

Landsstýrismaðurin fær eftir stk. 1 heimild til at broyta ella taka aftur eitt loyvi. Hetta hevur eisini við sær broytingar, sum hava við sær, at treytir verða strikaðar og nýggjar ásettar. Ein broyting kann bæði verða galdandi fyri treytirnar, sum eru knýttar at loyvinum og hvar loyvið verður nýtt.

Afturtøka av loyvi er eitt víðfevnt tiltak, og heimildin má verða útint við varsemi.

§ 8, stk. 1, litra a heimilar landsstýrismanninum at broyta ella taka aftur loyvið, um munandi fortreytir, ið loyvið er grundað á, verða broyttar. Sipað verður her serliga til loyvir, sum eru givin undir serligum fortreytum ella umstøðum. Loyvir við handilsligum endamáli, verða vanliga ikki givin undir serligum fortreytum og ásetingin er tískil meira viðkomandi fyri onnur loyvi. 
§ 8, stk. 1, litra b heimilar landsstýrismanninum at broyta og taka aftur eitt loyvi, um alistøðin er til ampa fyri ferðsluna ella annað virksemi á økinum. Hetta er sama áseting, sum í galdandi lóg

§ 8, stk. 1, litra c heimilar landsstýrismanninum at broyta og taka aftur eitt loyvi, um tað er framt grovt ella endurtikið brot á ásetingar í lógini ella á ásetingar í kunngerð við heimild í lógini.
Afturtøka eigur ikki at fremjast, fyrr enn aðrir møguleikar eru royndir.  
Broyting í ella afturtøka av loyvinum, kann gerast tíðaravmarkað og møguliga treytað av, at ávís viðurskfti verða betrað ella broytt.

§ 8, stk.1, litra d kann loyvið takast aftur, um eigaraviðurskiftini í alifyritøkuni eru ólóglig smbrt § 7, og tað er givin álegging um at rætta ólógligu viðurskiftini innan fyri nærri ásetta freist, og viðurskiftini ikki eru rættað innan ásettu freistina.
§ 8, stk. 1, litra e heimilar landsstýrismanninum at broyta ella taka aftur eitt loyvi, har loyvið ikki verður nýtt ella bert verður nýtt í avmarkaðan mun. Endamálið við regluni er at forða fyri, at økir liggja brakk, at tað verður lagt hald á økir, sum kundu verið nýtt til aling ella onnur endamál. Afturtøka kann fremjast fyri eitt einstakt øki ella fyri loyvi sum heild. Eftir standard aliloyvinum kann aliloyvi takast aftur, um tað ikki hevur verið brúkt í eitt ár. Henda praksis kann halda fram, sum verður nærri regulerað í kunngerð. Eisini verður tað nærri regulerað í kunngerðini í hvørjum førum loyvið kann takast aftur, orsakað av, at tað bert hevur verið brúkt í lítlan mun, tað kann t.d. vera, um framleiðslan í eitt ella tvey ár ikki hevur verið meira enn 1/3 av tí sum møguligt er at framleiða á tillutaða aliøkinum. Eftir norsku reglunum kann loyvi takast aftur, um framleiðslan í tvey ár ikki hevur verið meira enn 1/3 av loyvdum biomassa.  
Eftir § 8, stk. 1, litra f  kann loyvi takast aftur, um loyvi ella góðkenning eftir umhvørvislógini, djórasjúkulógini ella matvørulógini verður tikið aftur, ella á annan hátt ikki kann verða brúkt.
§ 8, stk. 3 gevur landsstýrismanninum heimild til at gera nærri reglur um broyting og afturtøku av aliloyvum. 
Til § 9

Ásetingin regulerar, at útbúnaður og útgerð, sum verður nýtt til virksemi, sum er fevnt av lógini, skal vera forsvarliga gjørt, hava forsvarligar eginleikar og verða nýtt við neyðugum ansni.

Aliútbúnaður og útgerð fevnir um allar fysiskar lutir, sum verða nýttir í virksemi, sum er fevnt av lógini, og fevnir um fastar og leysar lutir uttan mun til stødd og slag.

Ásetingin skal m.a. forða fyri, at fiskur o.a. rýmir. Kravið til útbúnað og útgerð og nýtsluna av hesum hevur eisini týdning fyri økisnýtsluna, tí forsvarligur útbúnaður og útgerð tryggjar, at t.d. alistøðin ikki flytir seg og skapar trupulleikar fyri ferðsluna á økinum.

Ásetingin er ein rættarligur standardur. Hóast tað ikki eru ásettar nærri reglur, hevur tann, sum rekur alivirksemi skyldu til at tryggja, at útbúnaður og útgerð er forsvarligt. Ásetingin fyriskipar eisini, at útbúnaður og útgerð skal verða nýtt við neyðugum ansni. Trygd fyri, at fiskur ikki rýmur valdast, umframt at útbúnaður og útgerð er forsvarliga gjørt, eisini at alifyritøkurnar tryggja seg móti rakstrarligum feilum og vantandi rutinum.
Stk. 2 heimilar landsstýrismanninum at áseta nærri reglur um útbúnað og útgerð og nýtslu av hesum, heruppií krøv til gerð av tílíkum útbúnaði og útgerð umframt góðkenning- og sertifiseringsskipanir, smb. almennu viðmerkingarnar pkt. 2.4.
Til § 10

Eftir stk.1 er heimilað landsstýrismanninum at áseta reglur um ruddingarskyldu undir rakstrinum.

Eftir stk. 2 hevur loyvishavarin, tá alivirksemið heldur uppat, skyldu at rudda eftir sær. 
Landsstýrismaðurin kann eftir stk. 3 áleggja loyvishavaranum, at fáa aftur fisk o.a., sum er settur út.

Landsstýrismaðurin eftir stk. 4  kann við avgerð ella í kunngerð krevja, at tað verður veitt trygd fyri ruddingarskylduni eftir stk. 1 og 2 og skylduni at fáa fisk aftur, sum er settur út. Trygdin kann verða bankatrygd, pant, depositum ella líknandi. 
Til § 11

Ásetingin regulerar viðurskiftini millum heimildina at geva aliloyvi eftir alilógini og samtyktar lendisætlanir og verndartiltøk.

Eftir ásetingini kann aliloyvi ikki verða givið, um hetta stríðir ímóti lendisætlanum og avgerðum og verndatiltøkum eftir løgtingslóg um náttúruvernd og løgtingslóg um fornminni. Heimildin hjá landsstýrismanninum at geva aliloyvi eftir alilógini er sostatt avmarkað av lendisætlanum hjá kommununum, sum hava rættarvirkan eftir løgtingslóg um býarplanir og byggisamtyktir, t.e. av kommunustýrinum, samtyktum og av landsstýrinum (Innlendismálaráðnum) góðkendum byggisamtyktum, ella av avgerðum og verndartøkum eftir náttúruverndarlógini ella fornminnalógini, um so er, at umsókta alivirksemi verður í stríð við nevndu lendisætlanir, avgerðir og tiltøk. 

Tað verður presiserað, at ein samtykt lendisætlan, avgerð ella tiltak eftir nevndu lóggávu ikki í sjálvum sær útihýsir alivirkemi á økinum, sum lendisætlanin o.a. fevnir um. Tað er bert í teimum førum, at alivirksemi er í stríð við ætlanirnar o.a., at aliumsitingin hevur skyldu til ikki at staðseta tílíkt virksemi á økinum. Kommunustýrið ávikavist náttúrufriðingarnevndin og forminnamyndulekin avger, um virksemið er í stríð við ætlanirnar o.a., og nevndu myndugleikar kunnu eisini veita frávik, soleiðis at virksemi kann loyvast.
Til § 12
Ábyrgdina av at umsita økisnýtsluna hjá alivinnuni, heruppií at gera eina yvirskipaða raðfesting av og tillutan av atkomuligum øki til aling er hjá landsstýrismanninum ella tí aliumsitingini, hagar landsstýrismaðurin hevur lagt umsitingina.

Ásetingin regulerar atlit og avvigan av atlitum til ymisk áhugamál at nýta sama øki og øki í nánd. 

Endamálið við ásetingini er at viðvirka til effektiva og samfelagsgagnliga økisnýtslu. Leiðandi fyri úrslitið av avviganini av atlitum til ymisk áhugamál verður tí ein heildarmeting av, hvussu viðkomandi øki kann verða nýtt á ein hátt, sum fyri samfelagið er optimalt. 
Tað eru serliga aliøki á sjónum, sum krevja avviging av ymiskum áhugamálum. Tá tað ræður um aliøki á landi, er tað spurningurin um frárenning, sum í ávísan mun kann javnmetast við økisnýtslu hjá sjógvalingini, við tað, at frárenning út á sjógv útihýsir sjógvaling innan fyri ávísa frástøðu. Á landi eru tað ognarrætturin til lendi og vatn, møguligar byggisamtyktir ella annað, sum annars eru avgerandi fyri, um lendið er tøkt til aling. 

Litra a í ásetingini ásetur, at dentur skal leggjast á tørvin á øki hjá umsøkjaranum til ætlaðu framleiðsluna. Metti tørvurin hjá umsøkjaranum á framleiðsluøki og umsøkt staðseting í mun til framlagdar rakstrarætlanir verður av stórum týdningi í metingini av tillutingini av aliøki og staðseting av tí. Økið, sum verður tillutað, skal samsvara við aktuella tørvin hjá umsøkjaranum í einum rímiligum tíðarperspektivi.

Litra b vísir til, at tøvurin hjá umsøkjaranum eisini skal metast upp ímóti øðrum alivirksemi á økinum. Hetta hevur við sær, at umsóknir kunnu verða sýttar, við tí grundgeving, at onnur sløg ella onnur rakstrarkonsept skulu prioriterast fram um tað umsøkta. 

Ein tílík prioritering skal gerast út frá eini heildarmeting av, um viðkomandi øki heldur eigur at verða nýtt til framleiðslu við betri ætlan fyri lønsemið. Tað kann t.d. vera eitt øki, sum er serliga egnað til framleiðslu av einum ávísum fiskaslagi, men er minni væl egnað til tað projektið, sum søkt er um. Tað kann eisini vera, at hald ikki eigur at verða lagt á ávíst øki til virkemi við marginalari samfelagsligari nyttu, um so er, at umstøðurnar leggja upp til virksemi á økinum við størri samfelagsligari nyttu.

Litra c vísir til, at í metingini av, um loyvi skal gevast á økinum, skulu atlit takast til aðra nýtslu av økinum.

Viðurskiftini millum alivirksemi og onnur økisáhugamál verða eisini regulerað og greidd við samtyktum lendisætlanum, sum nevnt í § 11.  

Undir aðra nýtslu koma til dømis siglingarleiðir, hvalvágir og akkerspláss.

Sigling innanoyggja og vitaverk er danskt málsøki, sum Landsverk umsitur vegna Farvands​direktoratet. Praksis er, at aliøki verða løgd við ávísari trygdarfrástøðu til siglingarleið, samsvarandi tilráðing frá Landsverki, sum metir um hóskandi trygdarfrástøðu í hvørjum einstøkum føri. Mál um tilluting av aliøkjum verða eisini send kommununum til viðmerkingar. Loyvisfyrisitingin roynir at fáa semju við hesar myndugleikar, um áhugamálini eru ymisk.

Dømi um aðra nýtslu av ávísum sjóøkjum eru eisini hummarafiskiskapur og sandgrevstur. Hummarafiskiskapurin verður skipaður við fiskiloyvum, sum verða veidd fyri eitt ár í senn. Loyvisfyrisitingin kann tí fáa upplýsingar frá Fiskimálaráðnum um teir firðir, har hummarafiskiskapur fer fram. Loyvini eru ikki staðbundin meira enn til ávísan fjørð. Tí førir veiting av aliøki ikki til beinleiðis stríð við ávísan hummarabát um ávíst øki, men kann heldur føra til ósemju við fiskimenn í einum øki um økisnýtsluna hjá alivinnuni og um loyvisfyrisitingin leggur hald á bestu hummaraleið til aling. Krøvini hjá alivinnuni í dag til dýpi og streym gera, at tá hóskandi øki er tikið burtur av einum firði til siglingarleið, so er í nógvum førum ikki so stórur partur av fjørðinum eftir, sum er góður til at reka vanligt alivirksemi á. Áhugamálini hjá fiskiskapinum kunnu í tílíkum førum t.d. tryggjast við, at alivirksemið ikki verður spjatt óneyðugt. Tað liggur á loyvisfyrisitingini, at fáa áhugamálini hjá hummarafiskiskapinum við í metingina, tá avgerð skal takast um aliøki. Hetta kann t.d. gerast við hoyring.

Dømi eru eisini um mótsetningar millum áhugamálini hjá sandgrevstri og aling. Sandgrevstur er ikki skipaður sambært lóg ella øðrum almennum reglum ella loyvum. Tað verður tí í flestu førum hetta virksemið, sum má laga seg eftir alingini. Av tí, at ongar beinleiðis ásetingar eru um rættindaviðurskiftini, kann ósemja koma í, og verður mælt til, at landsstýrismaðurin fær heimild til at geva boð ella áseta reglur um annað virksemi í økjum, har alivirksemi verður rikið - sí § ??. 

Í seinasta punkti í greinini er áseting um fyrilit til onnur verndaráhugamál. Sum dømi kann nevnast vernd av laksáum, og at aliøki eiga at verða løgd við hóskandi frástøðu til hesar, t.d. fyri at verja móti flutningi av smittu ella lús til tann villa stovnin. Metingin av tílíkum áhugamálum verður gjørd við støði í tilráðingum frá myndugleikum, sum varða av djórasjúkuviðurskiftum og umhvørvis- og náttúruvernd. Tað liggur sostatt á loyvisfyrisitingini og viðkomandi pørtum, sum verða hoyrdir í ítøkiligum máli, í hvørjum einstøkum føri at meta um tílík verndaráhugamál.

Til § 13
Eftir galdandi lóg kann Vaktar- og bjargingartænastan við merking, eitt nú við boyum og skeltum, seta forboð fyri at veiða fisk nærhendis alistøð, tá hesin av óvart er sloppin út, soleiðis at eigarin hevur møguleika at veiða fiskin aftur. Eisini er galdandi lóg ásett, at ferðsla og virksemi á vøtnum og á sjónum nærhendis alistøðum skal fara fram við varsemi, og kann landsstýrið við kunngerð áseta nærri reglur um hetta.
§ 14
Eftir hesi ásetingini kunnu aliloyvi eins og eftir galdandi lóg avhendast. Tá aliloyvi verður avhendað, skal nýggi loyvishavarin ikki hava eina góðkenning frammanundan frá aliumsitingini um, at hann lýkur krøvini fyri at hava aliloyvi. Nýggi loyvishavarin skal tó lúka øll krøv, sum eru knýtt at loyvinum ella í teimum generellu ásetingunum, fyri at kunna reka alivirksemi.

Í stk. 2 verður ásett, at landsstýrismaðurin mótvegis nýggja loyvishavaranum hevur sama møguleika at fremja tiltøk eftir lógini, hóast avhendanina. Krøv um forsvarligan rakstur og møguligar serligar treytir, sum eru ásettar í aliloyvinum, eru eisini uttan víðari galdandi fyri nýggja loyvishavaran. Hevur avhendarin brotið loyvistreytirnar kann ábyrgdin fyri brotinum fylgja við avhendanini soleiðis, at tiltøk eftir lógini eisini kunnu verða nýtt, eftir at loyvið er avhendað, um treytirnar annars eru til staðar, sí t.d.  § 22 um álegging um tiltøk og § 23 um dagbøtur. Eru treytirnar loknar, kann loyvið takast aftur, sí t.d. § 8, stk. 1, nr. 4 um ikki-nýtslu av loyvinum. Uppsamlað ikki-brúk heftur soleiðis við rættindunum, eisini eftir, at tey eru avhendað. Hevur avhendarin í eitt tíðarskeið áðrenn avhendanina ikki brúkt aliloyvið, og er endadato fyri lógligum ikki-brúki um at verða komin, er endadatoin eisini galdandi fyri nýggja loyvishavaran. Nýggi loyvishavarin skal tó hava rímiliga tíð at fáa gongd á raksturin av loyvinum. Tað skal tó ikki bera til at sleppa undan afturtøku av loyvinum við at avhenda loyvið, eftir at loyvishavarin hevur fingið varsil um, at loyvið verður tikið aftur.

Stk. 3

Àsetingin er nýggj, og setir forboð fyri útleigan av aliloyvum. Við útleigan skal í hesum sambandi skiljast allar avtalur, sum hava við sær, at onnur fyritøka enn loyvishavarin heilt ella partvís rekur aling á aliøkjum, sum hoyra til eitt aliloyvi.

Eftir ásetingini í stk. 3 í uppskotinum er forboð at útleiga aliloyvi, men við møguleika at veita undantøk. 
Endmálið er at tryggja, at tann, sum hevur loyvið, eisini er tann, sum rekur alifyritøkuna.

Útleigan av loyvum er øðrvísi enn onnur avhendan, tí við hesum kemur upp tann støðan, at samanfall er ikki millum loyvishavara og tann, sum rekur alifyritøkuna. 
Tá støða skal takast til, um talan er um leigu, skal dentur leggjast á, um tann, sum hevur fingið loyvið, hevur latið frá sær fíggjarliga og/ella umsitingarliga ræðisrættin yvir rakstrinum á ein tílíkan hátt, at viðkomandi ikki longur hevur fult ræði yvir framleiðsluni. Vanliga verður rindað viðurlag fyri leigu. Hetta er tó ikki avgerandi eftir ásetingini. Endamálið við at seta forboð, er, at tann, sum hevur loyvi, eisini er tann sum í royndum rekur alivirksemi. Harumframt er av týdningi, at loyvishavarin ábyrgdast eftir lógini, og fult og heilt hevur veruligu ábyrgdina av og ræði á rakstrinum. Undantak kann í serligum førum gerast frá ásetingini. Undantaksreglan kann verða nýtt, har atlitini til forboðið ikki verða sett til viks, hóast loyvi verður givið. 
Undantak kann verða givið í avmarkað tíðarskeið, t.d. eitt aliumfar, tá serligar umstøður hjá leigara ella loyvishavara gera, at samstarv millum fyritøkurnar er til fyrimuns fyri raksturin hjá aðrari ella báðum fyritøkunum. Tílíkar umstøður kunnu vera fyrilit til sjúkuviðurskifti og/ella umhvørvis​viðurskifti. Somuleiðis ber til at geva undantak við atliti til onnur tíðaravmarkað rakstrarviðurskifti hjá pørtunum, so sum betri gagnnýtsla av einum øki. 
Sum høvuðregla verður undantak tí bert veitt, tá fyritøkan, sum leigar frammanundan, hevur aliloyvi aðrastaðni í Føroyum. Tá talan er um gransking, royndir o.l. eigur møguleiki at vera fyri at veita undantak, sjálvt um leigarin ikki hevur aliloyvi frammanundan.
Undantak sambært stk. 3 kann veitast sambært umsókn frá loyvishavaranum, og tilskilað verður í tilsøgnini, at virksemið hjá leigaranum fer fram undir loyvisábyrgdini hjá loyvishavaranum, t.v.s. at loyvishavarin hevur ábyrgd av, at loyvistreytirnar verða hildnar.

Dømi eru um, at loyvishavarar ala fisk, sum onnur fyritøka eigur. Um loyvishavarin er tann, sum veruliga hevur alingina um hendi og fult og heilt hevur veruligu ábyrgdina av og ræði á rakstrinum, so er tílík skipan ikki at rokna sum leiga.

Til § 15

Eftir galdandi lóg kunnu aliloyvi pantsetast. Við ásetingini í stk. 1 og stk 2 verður tað presiserað, at trygdaratgerðin (sikringsaktin) er tinglýsing, og at pantsetingin fær rættarvernd við tinglýsing eftir reglunum í tinglýsingarlógini um tinglýsing av leysafæ. 
Til § 16 

Eftir galdandi lóg er heimild til at seta faklig førleikakrøv. Eftir standard loyvistreytunum er ásett, at loyvishavarin skal kunna vísa á, at starvsfólk, sum hevur ábyrgdina av at røkta fiskin, hevur hóskandi útbúgving og/ella royndir innan aling, og at viðkomandi skal í minsta lagi hava 1 ára starvsligar royndir á alistøð.
Eftir hesi ásetingini kann setast krav um fakligan førleika at røkja tær skyldur, sum eru álagdar í ásetingum í alilógini, ella ásetingum, settum við heimild í alilógini.
Eftir aðarari lóggávu, t.d. djórasjúkulógini, kunnu eisini verða sett faklig førleiklakrøv til tess at kunna røkja skyldur, sum eru álagdar í djórasjúkulógini ella reglum, settum við heimild í djórasjúkulógini eftir t.d. aðrari lóggávu.
Eftir uppskotinum hevur tann, sum fæst við virksemi, sum er fevnt av lógini, skyldu at knýta afturat sær neyðugan fakligan førleika á ein tílíkan hátt, at tey krøv, sum ásetingarnar alilógini og ásetingar við heimild í alilógini seta,  kunnu verða lokin á forsvarligan hátt. Um tað verður gjørt við at seta tílík fólk í starv, ella avtalað verður gjørd við fólk ella feløg, sum hava neyðugan førleika at veita hetta sum tænastu, er ikki avgerandi. Tað avgerandi er, um tað í ítøkiliga førinum kann metast, at fakligi førleikin, sum er knýttur at rakstrinum, á nøktandi hátt kann røkja tær uppgávur, sum eru neyðugar at lúka krøvini, sum verða sett í lóggávuni. 

Eftir stk. 2 fær landsstýrismaðurin heimild at áseta nærri, hvørji førleikakrøv skulu setast og hvat tilknýtið til alibrúkið skal vera. 

Til § 17
Skipað innaneftirlit verður kravt á ymiskum økjum, t.d. á fiskavirkjum, og hevur til endamáls at tryggja, at framleiðarin sjálvur setur í verk stýringar- og eftirlitstiltøk, sum eru neyðug fyri at tryggja, at krøv í lógini ella sett við heimild í lógini verða fylgd, og at hann ger neyðugar skrásetingar til at skjalprógva, at stýringin er nøktandi. 

Tílíkar innaneftirlitsskipanir hava við sær, at tað almenna eftirlitið verður einfaldari, við tað, at eftirlitið fyri stóran part fevnir um at útvega prógv fyri, at framleiðarin sjálvur hevur virkna skipan til at tryggja, at lógarkrøv verða hildin og neyðugar skrásetingar verða gjørdar í hesum sambandi. 

Framleiðarin fær betur yvirlit yvir egna framleiðslu og viðurskiftini við lógarverkið við tílíkari skipan, enn hann fær, tá myndugleikaeftirlit snýr seg um at kanna, um ítøkilig krøv verða fylgd í hvørjum einstøkum føri.
Innaneftirlit verður mett sum ein liðiligari háttur at fremja víðfevnd krøv um stýring av og eftirlit við framleiðsluni og gevur í ávísan mun framleiðaranum frælsi at velja, hvussu ásetingar skulu fylgjast og skjalprógvast.

Skipað innaneftirlit er knýtt at økjum og viðurskiftum, sum framleiðarin hevur ávirkan ella ræði á. Hvørji øki og viðurskifti, ið eru viðkomandi, skal metast um í mun til tær lógir og kunngerðir, sum galda fyri viðkomandi framleiðslu. Sambært greinini kann landsstýrismaðurin í kunngerð áseta, hvat innaneftirlitið ítøkiliga skal fevna um. 
Ásetingin um innaneftirlit í hesi greinini fylgir somu meginreglum, sum eru galdandi fyri innaneftirlit, ið verður kravt sambært matvørulógini. Fyri at kunna brúka felags reglur v.m., sum eru galdandi fyri innaneftirlit á øðrum økjum, t.d. matvøruøkinum, hevur tað týdning at brúka sama leist, m.a. somu terminologi, sum verður brúkt í sambandi við innaneftirlit sambært matvørulógini.

Við eini innaneftirlitsskipan fær alifyritøkan skyldu til aktivt at síggja til, at lógarásetingarnar veruliga verða hildnar, eins og at hon skal tryggja og hava eftirlit við sínum egna førleika til at halda galdandi regluverk. Landsstýrismaðurin kann tillaga krøvini til ymiskar aktivitetir, sum eru fevndir av lógini, og undir hesum kann landsstýrismaðurin áseta, at serligar reglur skulu galda í sambandi við royndir og gransking v.m.

Innaneftirlitið eftir hesi ásetingini fevnir um krøv í ásetingunum í hesi lógini og ásetingum, settum við heimild í hesi lógini, t.d. krøv til aliútbúnað. Innaneftirlit við, at ásetingar í umhvørvis- djórasjúku ella matvørulógini verða hildnar, verða sett í ella við heimild í tí lóggávuni.

Til § 18
Ásetingin fevnir um upplýsingarskylduna hjá loyvishavara mótvegis eftirlitsmyndugleikanum. 
Eftir stk. 1 verður álagt øllum, sum reka virksemi, ið er fevnt av lógini, at veita upplýsingar, skjøl, tilfar til royndir og annað, sum er neyðugt fyri arbeiði eftirlitsmyndugleikans sambært lógini. 

Skyldan at veita upplýsingar v.m. fevnir um øll viðurskifti, sum ásetingar í lógini ella við heimild í lógini eru galdandi fyri.
Upplýsingarnar skulu leggjast fram, tá eftirlitsmyndugleikin krevur tað. Tað merkir, at ein freist at at lata upplýsingar v.m. kann verða sett í einstaka førinum. Upplýsingarnar kunnu eisini krevjast veittar regluliga í frágreiðingum og fráboðanum v.m.

Eftirlitsmyndugleikin kann gera av, hvussu upplýsingar v.m. verða latnar í einstaka førinum, og undir hesum í hvørjum formi og hvussu nágreiniliga. Hetta kann til dømis verða gjørt við at myndugleikin letur oyðibløð til endamálið. Í øðrum førum kann verða kravt, at upplýsingar verða uppsettar í diagram, talvur e.a., sum upplýsingaveitarin sjálvur má seta upp. 

Eftir stk. 2 verður álagt øllum, sum reka virksemi, ið er fevnt av lógini, at gera kanningar, sum eru neyðugar fyri arbeiði eftirlitsmyndugleikans sambært lógini. Hetta kann vera neyðugt, um upplýsingar, sum eftirlitsmyndugleikin krevur, ikki eru tøkar. Eftirlitsmyndugleikin kann tá krevja, at viðkomandi ger tær kanningar, sum eru neyðugar fyri at eftirlitsmyndugleikin kann røkja sínar uppgávur sambært lógini. Dømi um tílíka kanning kann vera kanning av botnviðurskiftum og royndir og greining í hesum sambandi.

Heimilað verður landsstýrismanninum at kunngera nærri reglur um upplýsingar- og kanningarskylduna.

Til § 19
Ásetingin áleggur øllum, sum reka virksemi, ið er fevnt av lógini, at vera til hjálpar í eftirlitsarbeiðinum.

Fyrsta stykkið snýr seg um skylduna at veita eftirlitsmyndugleikanum atgongd til øki og útgerð, sum eru knýtt at virkseminum. Ásetingin gevur myndugleikanum rætt til atgongd til øll øki, sum eru knýtt at virkseminum. Ongar avmarkingar eru um, nær ella hvar atgongd skal gevast, um hetta er viðkomandi fyri arbeiðið hjá eftirlitsmyndugleikanum.

Stk. 2 áleggur tí, sum rekur alivirksemi, skyldu at lata neyðug høli, útgerð, tilfar, organismur og arbeiðsmegi til taks hjá eftirlitsmyndugleikanum og at veita hjálp til fremjan av eftilitsarbeiðinum. Viðkomandi hevur sostatt skyldu at reika fyri, at myndugleikin kann útinna sítt arbeiði uttan forðingar. Tað merkir m.a., at atgongd skal veitast til øll høli og alla útgerð, og at veitt verður tann hjálp, sum er neyðug. 

Eftirlitsmyndugleikin skal hava atgongd til øll viðkomandi skjøl, dátugoymslur, roknskapir, dagbøkur, elektróniskar dátur v.m. Vatnlivandi verur og øll útgerð kann eisini verða kannað.

Myndugleikin skal ikki gjalda tí vinnurekandi fyri útreiðslur, sum hesin hevur í sambandi við eftirlitið.

Skyldan, sum verður áløgd tí vinnurekandi sambært hesi greinini, verður avmarkað til tað, sum er neyðugt til at fremja alment virksemi. Tað merkir, at eftirlitsmyndugleikin innan fyri ásettu karmarnar hevur skyldu til at útinna sítt virksemi, soleiðis at tað ikki verður óneyðugt tyngjandi fyri tann vinnurekandi.

Til § 20
Hetta er sama áseting, sum í galdandi lóg.

Til § 21

Ásetingin heimilar landstýrismanninum at áleggja tí, sum ger brot á ásetingarnar í lógini, at seta tiltøk í verk til tess at fáa ólógligu viðurskiftini í lógligan stand.

Tað kann ásetast ein freist at fáa viðurskiftini í rættlag, og tílik freist eigur vanliga at verða sett. Verða dagbøtur samstundis álagdar eftir § 22, skal freist ásetast.

Til § 22
Eftir hesi ásetingini kann landsstýrismaðurin áseta dagbøtur til tess at tryggja, at áleggingar eftir § 21 verða fylgdar. Dagbøtur kunnu ásetast samstundis sum áleggingin eftir § 21.

Støddin á dagbótunum verður ásett við atliti at týdninginum av, at áleggingin eftir § 21 verður framd, og hvørjar útreiðslur hetta hevur við sær. Dagbøturnar skulu virka sum trýst, og útgangsstøðið er, at tær skulu vera so mikið stórar, at tær eru effektivar uttan at vera órímiligar.

Til § 23
Heimild er til eftir hesi ásetingini, at landsstýrismaðurin setur í verk tiltøk fyri ábyrgdarhavarans rokning til tess at fáa ólóglig viðurskifti í lógligan stand. Fortreytin fyri at nýta hetta tiltakið er, at tað er givin álegging eftir § 21, og at freistin fyri at fremja áleggingina er farin. Eftir stk. 2 kann tiltakið setast í verk, hóast álegging ikki er givin eftir § 21, um serligar umstøður eru, sum gera, at tiltakið skal setast í verk beinanvegin.

Til § 24

Landsstýrimaðurin kann leggja sínar heimildir eftir lógini til ein myndugleika undir honum. Hevur landsstýrismaðurin nýtt sína delegatiónsheimild, er Vinnukærunevndin eftir uppskotinum kærumyndugleiki fyri avgerðum, sum hesin myndugleikin hevur tikið.

Til § 25

Eftir galdandi lóg er revsingin bót fyri brot á ásetingar í lógini ella á ásetingar, settar við heimild í lógini, tá brotið er framt av ósketni ella av grovum ósketni.

Eftir uppskotinum eru treytirnar at revsa tær somu, sum í galdandi lóg, men tað kann dømast harðari revsing við tað, at revsingin kann verða fongsul upp til 1 ár.
Til § 26

Uppskotið skal fáa gildi sum lóg dagin eftir, at lógin er kunngjørd. 

